
Президент

КУН РАҚАМИ
Мамлакатимизда қўшимча таълим би-

лан 3,5 миллион нафар бола, яъни мактаб 
ўқувчиларининг 90 фоизи қамраб олин-
ган. Улардан 2,2 миллион нафари бепул 
тўгараклар билан таъминланган.

Агросаноат мажмуасига жами 214,4 
миллиард тенге маблағ йўналтирилиб, со-
ҳанинг иқтисодиётдаги умумий улуши 16,2 
фоизни ташкил этди.

Жорий йилда вилоятда қишлоқ хўжа-
лиги экинлари етиштирилган майдон 907 
минг гектарни ташкил этди. Бу ўтган йилга 
нисбатан 34 минг гектарга кўпдир. 

Шу билан бирга, саноатлаштирилган 
иссиқхона хўжаликларини ривожланти-
риш ишлари жадал суръатларда олиб 
борилмоқда. 2025 йилда иссиқхоналар  
ҳажми 75 гектарга кенгайиб, умумий 
майдони 1 715 гектарга етди. Натижада, 
вилоятнинг республикадаги улуши 76 
фоизни ташкил этди. 

Умуман олганда, Туркистон вилояти 
мамлакат аҳолисини қишлоқ хўжалиги 
маҳсулотлари билан таъминлашда етак-
чи минтақалардан бири ҳисобланади. 
Жумладан, республикада ишлаб чиқари-
лаётган пахтанинг 100 фоизи, узумнинг 
82 фоизи, полиз маҳсулотларининг 75 
фоизи, мева-резавор маҳсулотларининг 
40 фоизи, сабзавотларнинг 30 фоизи ва 
маккажўхорининг 27 фоизи ушбу минтақа-
нинг ҳиссасига тўғри келади.

Шу билан бирга, вилоятда деҳқончилик 
салоҳиятини юксалтириш ва илғор агро-
технологияларни жорий этиш бўйича маж-

муавий чора-тадбирлар амалга оширил-
моқда. 2025 йилда 59 минг гектар майдон-
да сувни тежовчи технологиялар жорий 
этилиб, уларнинг умумий ҳажми 114 минг 
гектарга етди. Хусусан, томчилатиб суғо-
риш 52,8 минг гектарни, ёмғирлатиб суғо-
риш эса 6,2 минг гектарни қамраб олди. 
Пахта янги технология асосида 52,2 минг 
гектар майдонда етиштирилиб, ҳосил-
дорлик икки бараварга ошди. Шунингдек, 
мамлакат тарихида илк бор шолини том-
чилатиб суғориш технологияси асосида 
экиш Туркистон вилоятида йўлга қўйилди.

Минтақа агросаноат мажмуасида 2025-
2027 йилларга мўлжалланган сармоявий 
лойиҳаларини амалга ошириш юзасидан 
Йўл харитаси тасдиқланган. Ушбу дастур 
доирасида 78та сармоявий лойиҳани 
амалга ошириш режалаштирилган (уму-
мий қиймати 295,5 миллиард тенге). 

2025 йилда режаланган 31та лойиҳа-
дан 27таси амалга оширилиб, 60,8 мил-
лиард тенге сармоя ўзлаштирилди ҳамда 
1 030та янги иш ўрни яратилди.

Шунингдек, вилоятда қишлоқ хўжали-
ги маҳсулотлари экспорти ҳажми 355,5 
миллион АҚШ долларини ташкил этиб, бу 
кўрсаткич ўтган йилга нисбатан 1,1 бара-
вар ошган.

Kazinform. Астана 
шаҳрида адабиёт 
ва санъат соҳасида 
юксак натижаларга 
эришган ижодкор-
лар ва маданият хо-
димларига давлат 
стипендияларини 
топшириш мароси-
ми ўтди. 

С т и п е н д и я л а р -
ни Давлат раҳбари 
номидан Бош вазир 
ўринбосари – Мада-
ният ва ахборот ва-
зири Аида Балаева 
топширди.

2025 йилда 120га 
яқин адабий асар-
лар чоп этилган ва 
умумий адади 240 
500 нусхани ташкил 
қилган.

МАДАНИЯТ АРБОБЛАРИГА – ДАВЛАТ СТИПЕНДИЯЛАРИ

2026 йилда Қозоғистонда бар-
қарор ва самарали таълим ти-
зимини ривожлантиришга қара-
тилган чора-тадбирлар амалга 
оширилади. 

ҚР Маориф вазирлиги педагог-
ларни қўллаб-қувватлаш, уларнинг 
мақомини мустаҳкамлаш ва бола-
лар ҳуқуқини ҳимоя қилиш бўйича 
ишлар олиб бормоқда.

Бу ҳақда вазир ўринбосари Ши-
нар Акпарова маълум қилди.

Шунингдек, мактаб-интернатлар 
замонавийлаштирилади ва «Қозо-
ғистон болалари» ягона дастури 
қабул қилинади.

Барча чора-тадбирлар педагог-
ларни қўллаб-қувватлаш, болалар-
нинг хавфсизлиги ва сифатли таъ-
лимни  таъминлашга қаратилган.

24.kz маълумотлари асосида.

Янги йилнинг илк ҳафтаси 
Қозоғистон жамоатчилиги 
учун ўтган йил якунлари, йил 
бошидан кучга кирган муҳим 
қарорлар ҳамда истиқболли 
режалар билан аҳамиятли 
бўлди. Давлат раҳбарининг 
ташаббуслари, қабул қилин-
ган қарорлар ва мамлакат 
тараққиётини кўзлаган вази-
фалар ҳафтанинг асосий маз-
мунини ташкил этди.

Душанба куни Президент 
Қасим-Жўмарт Тўқаев “Қозо-
ғистон халқи Ассамблеясини 
2030 йилгача ривожлантириш 

концепцияси”ни тасдиқлади. 
Ҳужжат жамиятдаги тотувлик, 
умуммиллий ҳамжиҳатлик ва 
фуқаролик бирдамлигини мус-
таҳкамлашга қаратилган янги 
ёндашувларни ўз ичига олади.

Шунингдек, Президент раис-
лигида Миллий хавфсизлик 
кенгаши йиғилиши ўтди. Унда 
мамлакат энергетика тизимини 
барқарорлаштириш масалала-
ри муҳокама қилиниб, соҳадаги 
муаммоларни тизимли равиш-
да ҳал этиш юзасидан Ҳукумат 
ва минтақа раҳбарларига аниқ 
топшириқлар берилди.

Ўтган ҳафтада Президент 
Қасим-Жўмарт Тўқаев Ев-
роосиё иқтисодий иттифоқи 
давлатлари раҳбарларига му-
рожаат қилиб, Қозоғистоннинг 
2026 йил 1 январдан ушбу таш-
килотга раислиги доирасида 
амалга ошириладиган устувор 
йўналишларини белгилаб бер-
ди. Улар орасида сунъий идрок-
ни ривожлантириш, Евроосиё 
логистика марказини шакл-
лантириш, саноат ва қишлоқ 
хўжалигини рақамлаштириш, 
тўсиқсиз савдо муҳитини яра-
тиш каби масалалар бор.

Бундан ташқари, Президент 
2025 йил учун маданият соҳа-
сида давлат стипендияларини 
тақдим этиш тўғрисида фармо-
йиш имзолади.

Ўтган йил давомида Қозоғис-
тон спортчилари халқаро му-
собақаларда муносиб иштирок 
этиб, мамлакат байроғини дунё 
саҳналарида сарбаланд этди. 
Олимпия ва паралимпия спорт 
турлари, яккакурашлар ҳамда 
жамоавий мусобақаларда қўлга 
киритилган медаллар юртимиз 
спорт салоҳияти изчил ривож-
ланаётганини яққол намоён эт-
ди. Айниқса, заковат спорт йў-
налишидаги ютуқлар алоҳида 
эътиборга лойиқ. Ёш шахматчи, 
гроссмейстер Бибисара Асау-
баеванинг халқаро майдондаги 
муваффақиятлари Қозоғистон 

ёшларининг билим, матонат ва 
юксак тафаккур салоҳиятини 
намоён этиб, мамлакатнинг 
келажагига ишончни янада мус-
таҳкамламоқда.

Янги йилдан эътиборан, 
мамлакатда электр энергияси 
тарифлари оширилди. Соҳа 
вазирининг буйруғига мувофиқ, 
66та энергия ишлаб чиқарувчи 
корхона учун белгиланган энг 
юқори тарифлар 2026 йил 1 ян-
вардан кучга кирди.

Шу билан бирга, “Байтерек” 
холдинги мақомини ўзгартирди. 
Энди у “Байтерек” миллий сар-
моя холдинги деб номланади.

Давлат раҳбари йил давоми-
да тўққиз минтақага хизмат са-
фари билан бориб, 50дан зиёд 
ишлаб чиқариш корхоналари, 
илмий ва ижтимоий иншоотлар-
да бўлди.

2025 йилда мамлакатда 
35дан зиёд янги авиайўналиш-
лар очилди, жумладан, Шан-
хай, Гуанчжоу ва Мюнхен ша-
ҳарларига бевосита парвозлар 
йўлга қўйилди. 

Аграр соҳада рекорд кўрсат-
кичларга эришилди. Қишлоқ хў-
жалиги ишлаб чиқарувчиларига 
2025 йилда 1 триллион тенге-
дан зиёд имтиёзли кредитлар 
ажратилди, ғалла ҳосили эса 
27 миллион тоннадан ошди.

Шунингдек, мамлакатда ик-
кита суперкомпьютер ва илк 
сунъий идрок лойиҳалари ишга 
туширилди. “Сунъий идрок тўғ-
рисида”ги қонун қабул қилиниб, 
замонавий технологияларни 
ривожлантириш учун мустаҳ-
кам ҳуқуқий асос яратилди.

Kazinform.

Қанат Қайипбек 1984 
йилда Туркистон вилояти, 
Тўлебий туманида туғил-
ган. Т. Рисқулов номли 
Қозоқ иқтисодий универ-
ситетини тамомлаган. 
Меҳнат фаолиятини 2005 
йилда Шимкент шаҳри-
даги Жанубий Қозоғис-
тон вилояти иқтисодиёт 
ва бюджетни режалаш-

тириш департаментида 
бошлаган ва турли лаво-
зимларда, шу жумладан 
ташқи иқтисодий алоқа-
лар, ахборот техноло-
гиялари ва қишлоқларни 
ривожлантириш соҳала-
рида меҳнат қилган.

2021 йилдан 2023 йил-
гача Туркистон вилояти 
иқтисодиёт ва бюджетни 

режалаштириш бошқар-
маси бошлиғи лавозими-
да ишлаган.

Янги лавозимда Қ. Қа-
йипбек тадбиркорлик ва 
савдо, давлат харидлари, 
молия ва давлат актив-

лари ҳамда иқтисодиёт 
ва бюджетни режалашти-
риш соҳалари фаолияти-
ни мувофиқлаштиради.

Вилоят ҳокимининг 
матбуот хизмати.

ЙИЛ САРҲИСОБИ ВА 
ҲАФТАНИНГ МУҲИМ 

ВОҚЕАЛАРИ
ЎТГАН ҲАФТА ҚОЗОҒИСТОН ҲАЁТИДА 

НИМАЛАР БИЛАН ЁДДА ҚОЛДИ?

ЗАРБДОР МЕҲНАТ ВА УЛКАН 
ЗАФАРЛАР ЙИЛИ БЎЛДИ

ЙИЛ ЯКУНЛАРИ: ТУРКИСТОН ВИЛОЯТИ ҚИШЛОҚ
 ХЎЖАЛИГИ МАҲСУЛОТЛАРИ ҲАЖМИ БЎЙИЧА

РЕСПУБЛИКАДА ЕТАКЧИ

Kazinform. 2025 йилнинг 11 ойи якунларига кўра, Туркистон вилоятида қиш-
лоқ хўжалигининг ялпи маҳсулот ҳажми 1 триллион 154,3 миллиард тенгени 
ташкил этди. Бу кўрсаткич (ўтган йилнинг шу даврига нисбатан 195 миллиард 
тенгега ошди) минтақани республика миқёсида етакчи ўринга олиб чиқди.

ВИЛОЯТ ҲОКИМИНИНГ 
ЎРИНБОСАРИ 
ТАЙИНЛАНДИ

Вилоят ҳокими Нуралхан Кўшеров янги 
ўринбосар – Қайипбек Қанат Абдиразақу-
лини фаоллар билан таништирди.

РАҒБАТ – ИНТИЛИШГА ҚАНОТ
ИЛМИЙ ЛОЙИҲАЛАР ҒОЛИБЛАРИ ВА 

ПЕДАГОГЛАРГА ДАВЛАТ МУКОФОТИ БЕРИЛАДИ

Сиёсат ва иқтисодиёт

Давлат раҳбари Қасим-Жў-
март Тўқаев ўз Мактубларида 
мамлакатимиз ижтимоий-иқти-
содий тараққиётининг асосий 
йўналиши сифатида иқтисо-
диётни ранг-баранглаштириш, 
тармоқлар ва қайта ишлаш са-
ноатини ривожлантириш ҳамда 
тизимли равишда сармоя жалб 
қилиш зарурлигини таъкидлаб 
келади.

Шу мақсадда агросаноат мажмуа-
сини янгилаш, қишлоқ хўжалиги маҳ-
сулотларини чуқур қайта ишлаш, за-
монавий технологияларни жорий этиш 
ҳамда янги корхоналар очиш давлат 
сиёсатининг асосий устувор йўналиш-
ларидан бирига айланди.

Мазкур йўналишлар доирасида ви-
лоятда кенг қамровли ишлар амалга 
оширилмоқда. Шулардан бири, қишлоқ 
хўжалиги соҳасининг бир тармоғига 
тўхталишни маъқул топдик. 

Маълумки, Туркистон вилояти қиш-
лоқ хўжалиги соҳаси бўйича респуб-
ликада етакчи ўринда. Шунингдек, 
мамлакатимизда пахта етиштиради-
ган ягона минтақа. Ушбу стратегик 
афзалликдан самарали фойдаланиш 
мақсадида вилоят ҳокими Нуралхан 
Кўшеров раҳбарлигида пахта ва тўқи-
мачилик кластерини шакллантиришга 
қаратилган стратегик лойиҳа муваф-
фақиятли амалга оширилмоқда. Пахта 
ва тўқимачилик кластерини ривожлан-
тиришга раҳбарлик қилувчи сармоя-
дор Хитойнинг пахта етиштириш ва 
уни чуқур қайта ишлаш соҳасидаги энг 
йирик компанияларидан бири Xingiand 
Lihua (Group) Co., Ltd. Компания уруғ 
етиштиришдан тортиб, тўқимачилик 
маҳсулотларини ишлаб чиқариш ҳам-
да пахтани мажмуавий қайта ишлаш 
жараёнини бошқаришга ихтисослаш-
ган. Бугунги кунда ушбу хорижий сар-
моядор билан ҳамкорликда минтақада 
Марказий Осиёда қиёси йўқ пахта ва 
тўқимачилик кластери яратилди. У 
сувни тежовчи технологиялардан фой-
даланган ҳолда, пахта етиштиришдан 
то ип, мато, тайёр кийим-кечак ва 
бошқа тўқимачилик маҳсулотларини 
ишлаб чиқариш учун шароит яратади. 
Бу минтақа иқтисодиётига янги туртки 
беради, хомашё шўъбасидан тайёр 
маҳсулот ишлаб чиқариш босқичига 
ўтади. 

Пахта кластерида 5та лойиҳа амал-
га оширилади, натижада, 7 минг киши 
иш билан таъминланади ва 201 мил-
лиард тенге сармоя жалб этилади. 
Пахта ҳосилдорлиги 2-3 баравар 

ошади ва йилига 229 минг тонна пахта 
етиштирилади. Лойиҳа доирасида жа-
ми 10та завод барпо этиш режалашти-
рилган. Улардан 4таси пахтани қайта 
ишлаш заводи, 2таси томчилатиб су-
ғориш ускуналари ишлаб чиқарадиган 
корхона, шунингдек, 4та тўқимачилик 
фабрикаси. Кластер эҳтиёжларини 
қондириш учун ПВХ қувурлар заводи 
ишга туширилди ва тўқимачилик фаб-
рикалари барпо этилмоқда. 

 Яқинда Ўтрор туманида жойлашган 
кўп тармоқли ”Туркистон пахта агроса-
ноат мажмуаси” доирасида 3та завод 
фойдаланишга топширилади. Хусусан, 
томчилатиб суғориш мосламалари ва 
суғориш ленталари ишлаб чиқариш 
цехи ишга туширилади.

Корхона йилига 800 миллион метр 
суғориш лентасини ишлаб чиқариб, 
50 минг гектар майдонни замонавий 
суғориш тизими билан таъминлаш им-
кониятига эга.

Ушбу корхона сувни тежаш мақса-
дида амалга оширилаётган жуда му-
ҳим лойиҳадир. У маҳаллий миқёсда 
томчилатиб суғориш тизимларини жо-
рий этиш, қишлоқ хўжалиги маҳсулот-
лари ишлаб чиқарувчиларга қулайлик 
яратиш, сувни тежовчи технологияни 
кенг жорий этиш имконини беради. 
Бундан ташқари, Ўтрорда замонавий 
пахтани қайта ишлаш заводи ишга 

туширилди ва 279 одам доимий иш би-
лан таъминланди.

Ушбу корхона замонавий техноло-
гиялар ёрдамида пахтачиликни янги 
босқичга кўтармоқда. Хитойлик ҳам-
корлар ёрдамида 32 минг гектар ерга 
янги усул билан пахта экилди ва гекта-
ридан ўрта ҳисобда 50-60 центнердан 
ҳосил олинди. Ушбу сувни тежовчи 
технологиялар – иқлим ўзгариши ша-
роитида долзарбдир.

Лойиҳа доирасида иккита пахтани 
қайта ишлаш заводининг умумий қий-
мати 21,1 миллиард тенгени ташкил 
этади. Ушбу корхоналар йилига 180 
минг тонна пахта хомашёсини қайта 
ишлаш имконини беради. Бугунги 
кунда 120 минг тонна пахта хомашёси 

йиғиб олинди, шундан 30 минг тоннаси 
соф пахта сифатида қайта ишланди. 
Энг муҳими, ушбу лойиҳаларнинг 
ишини бирлаштириб, бошқарув ва 
назоратни амалга оширадиган сунъий 
идрокка асосланган марказий бош-
қарув станцияси фойдаланишга топ-
ширилди. Станция ушбу кенг кўламли 
лойиҳа учун махсус ташкил этилди. 
Ягона марказ орқали 30 минг гектар 
майдонда суғориш, мувозанат ва на-

зорат ишлари автоматлаштирилган 
тизим ёрдамида амалга оширилади. 
Бу ерда экин майдони ва заводлар ку-
затилади. Сув, пахтанинг ўсиш жараё-
ни, тупроқ намлигини кузатиш тизими 
ҳам жорий этилмоқда. Ушбу ақлли 
бошқарув Давлат раҳбарининг ҳар бир 
соҳага сунъий идрокни жорий этиш бо-

расидаги кўрсатмаси асосида амалга 
оширилмоқда. Таъкидлаш жоизки, уш-
бу янги корхонада ишчилар учун қулай 
шароитлар яратилган. Тахминан 700 
ишчи учун ётоқхоналар ва ошхоналар 
мавжуд. Компаниянинг ўзи 280 метр 
чуқурликдан ичимли сувни тортиб 
олади ва кунига 4 минг ишчини етарли 

сув билан таъминлайди. Ҳозир завод-
да 20 минг тонна қайта ишланган пах-
та сақланадиган улкан омбор мавжуд. 
Бундан ташқари, яқинда Туркистон 
шаҳрида “Turan” МИМда тўлиқ циклли 
тўқимачилик маҳсулотларини ишлаб 
чиқариш, яъни ип йигириш ва мато 
ишлаб чиқариш бўйича йирик мажмуа 
ишга туширилган. Лойиҳанинг биринчи 
босқичида 430 киши доимий иш билан 
таъминланди. 2026 йил декабрь ойи-
гача заводнинг кейинги иш босқичи 
тўлиқ қуриб битказилади ва қўшимча 
2 минг иш ўрини барпо этилади. Завод 
тўлиқ ишга туширилгач, йилига 11,4 
минг тонна ип, 47,3 миллион квадрат 
метр мато, 2 миллион тўшак ва 4 мил-
лион кўрпа ишлаб чиқариш режалаш-
тирилган.

Янги корхона енгил саноатни ри-
вожлантиришда муҳим босқич. Мазкур 
лойиҳа янги саноат йўналишларини 
шакллантириш имконини беради. 

Вилоятда пахта-тўқимачилик клас-
тери тўлиқ шакллантирилди. Бу фақат 
бир соҳанинг муваффақияти эмас, 
балки минтақавий иқтисодиётни ранг-
баранглаштиришга қаратилган са-
марали сиёсатнинг натижасидир. 
Кейинги беш йилда пахтадан тайёр 
кийимлар тикиш босқичигача бўлган 
тўлиқ жараённи яратиш кўзланмоқда. 

Бу, ўз навбатида, янги иш ўринларини 
яратиш, экспорт ҳажмини ошириш ва 
енгил саноатни ривожлантириш учун 
йўл очади. Энг муҳими, замонавий 
қишлоқ хўжалиги технологиялари, сув-
ни тежаш тизимлари ва сунъий идрок-
ка асосланган бошқарув дастакларини 
жорий этиш орқали қишлоқ хўжалиги 
самарадорлигини тубдан оширади.

Пахта-тўқимачилик кластерини ри-
вожлантириш бутун Қозоғистон иқти-
содиёти учун ҳам стратегик аҳамиятга 
эга. Ушбу ташаббус мамлакатимизни 
тайёр тўқимачилик маҳсулотларини 
экспорт қилувчи рақобатбардош дав-
латга айлантиради.

 Пахта ва тўқимачилик кластерини 
ривожлантиришдан ташқари, минта-
қамизда маккажўхори ва гўшт клас-
терини яратиш бўйича улкан ишлар 
амалга оширилмоқда. Бу саъй-ҳара-
катлар минтақадаги махсус иқтисодий 
минтақанинг имкониятларидан тўлиқ 
фойдаланиш имконини беради, хори-
жий ва маҳаллий сармоядорлар учун 
жозибадор ишлаб чиқариш дастагини 
яратади. 

Нурали АБИШОВ,
вилоят маслаҳати раиси.

ЯНГИ ИНДУСТРИЯВИЙ
ДАВР  БОШЛАНДИ

 Фидойи устоз – фахрий ҳордиққа 

Қорабулоқ қишлоғидаги 
“Қуаниш” тўйхонасида “Са-
хий қалб” тадбири доирасида 
ажойиб кеча уюштирилди. 
Унда Сайрам туманидаги иж-
тимоий аҳволи ночор, кўп 
болали оилалар, имконияти 
чекланган фуқаролар, оқсо-
қоллар, шунингдек, туман 
тараққиётига ҳисса қўшган 
ишчи касб вакиллари ишти-
рок этишди.

Меҳмонлар дастлаб тўйхона 
фойесига қўйилган таниқли 
ўқитувчи мусаввир ва ҳунар-
манд Қобулжон Умаралиев-
нинг санъат асарлари, шунинг-
дек, Суннатилла Эгамбердиев, 
Тўймурод Эшимов, Қобулжон 
Эгамбердиев, Шоҳруҳ ва Жаво-
ҳир Абдимажидов каби спорт-
чилар қўлга киритган медаль ва 
дипломлар кўргазмасини кўз-
дан кечириб, яқиндан танишиш 
имкониятига эга бўлдилар.

Тантанани Сайрам тумани 
ҳокимининг ўринбосари Сер-

жан Дуйсебаев очиб, барчани 
Янги йил байрами билан му-
боракбод этди ҳамда тадбирга 
ҳомийлик қилган тадбиркорлар 
Неъматжон Йўлдошев ва Сун-
натилла Тошевларга туман ҳо-
кими номидан миннатдорчилик 
билдирди.

Шунингдек, Сайрам тума-
нининг бош имоми Аристан 
Ўспанов, яқинда ўтган сайлов-
да такрор қишлоқ ҳокими этиб 
сайланган Комилжон Абду-
лаҳадовлар сўзга чиқиб, эзгу 
тилакларини изҳор этдилар. 
Шундан сўнг бир гуруҳ жамоат 
фаоллари ва маданият соҳаси 
ходимларига, шунингдек, қиш-
лоқдан етишиб чиққан таниқли 
спортчиларга ташаккурнома-
лар топширилди. 

“Қозоқ кўзи ожизлар жамия-
ти”нинг Сайрам тумани бўли-
ми раиси Тўлқин Каримшиқов, 
туман бандлик ва ижтимоий 
дастурлар бўлимининг “Уйда 
хизмат кўрсатиш маркази бо-

лалар бўлими” мудираси Кулаш 
Дўсқараева, “Мұрагер” респуб-
лика жамоат бирлашмасининг 
Сайрам тумани бўйича раҳбари 
Маҳаммад Алиев ҳам барчани 
байрам билан қутлаб, тадбирни 
уюштиришда жонбозлик кўр-
сатган тадбиркор ҳамда фаол-
ларга ташаккурномалар топ-
ширдилар. Бир гуруҳ фаоллар 
Туркистон вилояти ўзбек этно-
маданият бирлашмаси раиси 
Баҳодир Ирисметов номидан 
ташаккурномалар билан тақ-
дирландилар. 

Шу куни қишлоқдаги “Salam” 
такси хизмати ходимлари тад-
бир иштирокчиларига бепул 
хизмат кўрсатганини алоҳида 
таъкидлаш жоиз.

Қишлоқ санъаткорлари то-
монидан тайёрланган концерт 
дастури меҳмонларда катта 
таассурот қолдирди.

Тасвирда: тадбирдан лавҳа.

Туркистон шаҳридаги Му-
ҳаммадрасул Иззатуллаев 
раҳбарлик қилаётган обу-
нада фаол Э. Иззатуллаев 
номли мактаб устозлар жа-
моаси қадрли ҳамкасблари, 
математика фанининг таж-
рибали устози Умсиной Ни-
шонбой қизи Ирисқуловани 
ҳурмат эҳтиром билан фах-
рий ҳордиққа кузатишди.

У. Ирисқулова 1964 йили 
24 ноябрда Кариз қишлоғида 
туғилди. Ёшлигидан илмга 
чанқоқ эди. Бирлик ўрта мак-
табини олтин медаль билан 
тамомлади. Тошкент шаҳ-
ридаги давлат педагогика 
олийгоҳининг математика фа-
культетида ўқиди. 1985 йили 
институтни муваффақиятли 
тамомлаб, ўзи ўқиган Бирлик 
мактабида устозлик фаолия-
тини бошлади. Қирқ йил бада-
лида қадрдон таълим дарго-

ҳида узлуксиз меҳнат қилди. 
Кўплаб иқтидорли шогирдлар 
тайёрлади. Улар вилоятимиз 
ва қўшни Ўзбекистонда турли 
жабҳаларда меҳнат қилиш-
моқда. Акром Тойир ўғли, 
Муҳиддин Жалилов, Махсуда 
Абдураҳмонова, Нигора Расу-
лова, Гулмира Абдуҳолиқова, 
Достон Абдураҳмоновлар ўз 
устозлари билан ҳақли ра-
вишда фахрланишади. 

 У. Ирисқулова заҳматкаш 
устоз сифатида изланди, би-
лимини оширди. Шу фази-
латлари шарофати билан кўп 
самарали натижаларга эриш-
ди. Хусусан, 8-синфлар учун 
алгебра дарслигини давлат 
тилидан таржима қилди. Ша-

ҳар миқёсида “Йил ўқитувчи-
си” танлови ғолиби, “Еңбек 
сіңірген ұстаз”, “Үздік ұстаз” 
медаллари, ҚХА фахрий ёр-

лиғи билан тақдирланган. Умр 
йўлдоши Шерикбой Холмурод 
ўғли билан муштарак ҳаётла-
ри давомида Ойдин, Иброҳим, 
Исмоил исмли тиббиёт ва 
тадбиркорлик соҳасида сама-
рали меҳнат қилаётган олий 
маълумотли қобил фарзанд-
лар тарбиялаб, ширин-шакар 
неваралар кўришди.  

Фахрий ҳордиққа кузатиш 
маросимида устоз У. Нишон-
бой қизи шаънига ҳамкасбла-
ри, шогирдлари номидан эзгу 
тилаклар айтилди. Хусусан, 
фаол обуначиларимиз, мак-
табнинг собиқ директори Да-
дахон Жалилов, ҳамкасби Та-
мара Анорбоевалар самимий 
ниятларини изҳор этишди. 
Унинг кўксига “Кəсіподаққа ең-
бегі сіңген қызметкер” кўкрак 
нишони тақилиб, гулдасталар 
тақдим этилди. 

Ҳимматларнинг энг улуғи 
– толиби илмга билим бериш-
дир. Шу ҳиммат соҳибаси, 
фахрий устоз, моҳир матема-
тик Умсиной Нишонбой қизига 
мустаҳкам саломатлик, оила-
вий бахт ҳамда невара-чева-
ралар тўйларида бош бўлиб, 
кексалик гаштини суриш  сао-
датини тилаймиз.

Ш. МАДАЛИЕВ.

Тасвирларда: Умсиной Ни-
шонбой қизи (ўртада) оиласи 
даврасида; шогирдлари дав-
расида; мактаб директори М. 
Иззатуллаев ҳамкасблари 
билан У. Ирисқуловани мубо-
ракбод этмоқда; мактабнинг 
собиқ раҳбари Д. Жалилов 
ҳамкасблари билан тилак из-
ҳор этди. 

Қорачиқ қишлоғидаги “Турон” умум-
таълим мактабига 2025 йил 29 октябрдан 
бошлаб Алибек Жандуллаули Сарсенбаев 
(тасвирда) раҳбарлик қилмоқда. 

У 1978 йили Қумтийин қишлоғида туғилган. 
Олий билимни А. Яссавий номидаги Халқа-
ро Қозоқ-Турк университетида қозоқ тили ва 
адабиёти ихтисоси бўйича олган. Меҳнат 
фаолиятини Туркистон шаҳридаги С. Раҳимов 
номли мактабда бошлаган, Чипон қишлоғидаги 
М. Маметова номли мактабда директор ўрин-
босари, директор вазифасини бажарувчи лаво-
зимида меҳнат қилган.

2026 йилнинг биринчи ярмига 100 нусха 
“Жанубий Қозоғистон” газетаси обунасини 
шартнома орқали расмийлаштирган А. Жан-
дуллаули ўзи раҳбарлик қилаётган ўқув дар-
гоҳи биноси (1986 йили бунёд этилган) давлат 
бюджетидан капитал таъмирлаш борасида 

ҳаракатлар бошланганлигини таъкидлади. Ян-
ги директор ва устозлар жамоасига янги йилда 
янги зафарлар ҳамроҳ бўлишини тилаймиз. 

Ш. МАДАЛИЕВ.
Муаллиф суратга олган.

2025 йил мен учун са-
марали фаолият ва муҳим 
ютуқларга бой йил бўлди. 
Мен шаҳримиздаги А. Қуат-
беков номидаги Халқлар 
дўстлиги университети тала-
баси бўлдим. Дорилфунун-
даги фаоллигим эътиборга 
олиниб, “Дўстлик” ҳамжа-
миятидаги жамоат ишларига 
таклиф қилиндим.

Шу билан бирга, ҳамжа-
мият ҳузуридаги Талаба-
лар альянси раиси вазифа-
сига тайинландим. Мазкур 
уюшма томонидан ёшларни 

бирлаштириш, уларнинг 

жамиятдаги фаоллигини 
ошириш ва миллий қадрият-
ларимизни тарғиб қилиш-
га қаратилган ташаббуслар 
амалга оширилди.

Йил давомида маънавий, 
маърифий тадбирлар, учра-
шувлар, байрамлар ўтказ-
дик. Йигит-қизларимиз жа-
мият ҳаётида фаол иштирок 
этди, ўзини синаб кўрди ва 
билимини оширди.

Хусусан, ҚХАнинг ва ҚР 
“Дўстлик” ҳамжамиятининг 
30 йиллиги муносабати би-
лан ташкил этилган халқаро 
илмий-амалий анжуман ёш-
лар учун катта тажриба мак-
таби бўлди.

Шимкент шаҳрида ўтка-
зилган “Ўзбек тили, мадания-
ти ва анъаналари куни”га ба-
ғишланган байрамда ҳам та-
лабаларимиз жонбозлик кўр-
сатди, меҳмонларни кутиб 
олиш ва тадбирни ташкил 
этишда фаол қатнашди. Са-

марали фаолиятим муносиб 
эътироф этилиб, “Дўстлик” 
ҳамжамиятининг 30 йил-
лик юбилей медали билан 
тақдирландим. Шунингдек, 
Шимкент шаҳар маслаҳати 
котиби, Ленгер шаҳри ҳоки-
ми ва университет ректори 
Рабиға Қуатбекованинг фах-
рий ёрлиқларига сазовор 
бўлдим.

Жорий йилда Талабалар 
альянси фаолиятини янада 
кенгайтириш, янги маъна-
вий, ижтимоий лойиҳаларни 
амалга ошириш, талаба-
ларнинг ташаббусларини 
қўллаб-қувватлаш асосий 
режаларимиздан бўлади.

Шоҳбек ИРИСМАТ,
А. Қуатбеков номли 

Халқлар дўстлиги 
университети талабаси, 

ҚР “Дўстлик” 
ҳамжамияти ҳузуридаги 

Талабалар уюшмаси 
раиси.

ҚОРАБУЛОҚДА 
ЎТГАН ФАЙЗЛИ ТАДБИР

Сайрам туманининг Орис 
қишлоғидаги “Ассалом” тўй-
хонасида қишлоқ тадбир-
корлари ҳомийлигида Янги 
йилга бағишланган тадбир 
ўтказилди.

Унда дастлаб сўз олган Сай-
рам тумани ҳокимининг ўрин-
босари Сержан Дуйсебаев бар-
чани туман ҳокими номидан 
кириб келаётган Янги йил бай-
рами билан муборакбод этди. 
У 2025 йилда Орис қишлоғида 
амалга оширилган ишлар би-
сёрлигини, 2026 – От йилида 
ҳам залворли ишлар режалан-
ганлигини таъкидлади.

Шундан сўнг яқинда ўтган 
сайловда қишлоқ ҳокими этиб 
сайланган Иристой Ортиқов, 
туман маслаҳати депутати Ка-
молиддин Тожиев сўзга чиқиб, 
қишлоқ аҳлига эзгу тилакла-
рини изҳор этдилар. Тадбирда, 
шунингдек, қишлоқ оқсоқол-

лари, жамоат 
ф а о л л а р и , 
тадбиркорлар, 
этномаданият 
бирлашмала-
ри аъзолари, 
С е м е й  я д р о 
полигони ҳам-
да Афғон уруши 
фахрийлари, уй-
да ижтимоий ёрдам 
олаётган ногирон фу-
қаролар, таълим соҳаси 
вакилларига самимий ният-
ларини изҳор этишди.

Тадбирда “Жанубий Қозоғис-
тон” вилоят газетаси бош му-
ҳаррири ўринбосари Муроджон 
Абубакиров ва Сайрам тумани 
бўйича махсус мухбир Зокир-
жон Мўминжоновлар сўзга чи-
қиб, орисликларни Янги йил 
билан қутладилар ва бир гуруҳ 
фаол обуначиларга ташаккур-
номалар топширдилар.

Байрам тадбири концерт 
дастури билан давом этиб, 
санъаткорлар ўз ижод намуна-
ларини тақдим этдилар. Дастур 
меҳмонларга кўтаринки кай-
фият бағишлади.

З. АҲМАДЖОНОВ.

Тасвирда: тадбирдан лавҳа.

“Турон” 
мактабида

МАТЕМАТИКА ФАНИНИНГ 
МОҲИР УСТОЗИ

Элни азиз қилар 
элда азизлар

ҳам да да лил лар нинг тўғри ли ги учун му ал ли ф-
лар, рек ла ма ва эъ лон бе рув чи лар ма съул дир.
�  Фой да ла нил ма ган ма қола лар га ёз ма жа воб 

қай та рил май ди.

Қозоғистон Республикасида тар қа тилади.

Нашр кўрсат ки чи – 65466.

4 №1 (3647), сешанба, 
6 январь 2026 йил.
Janubiy.kz

Инсон ва жамият

Хотира Ирисматова 
103-Янги йилни қарши 
оляпти. Бахти тўкис. Ўз-
лари бобо ва буви бўлган 
фарзандлари майлику-я, 
неваралари, эваралари, 
ҳатто чеваралари ҳам 
атрофида парвона. Ўзи-
нинг айтишича, кўп давр-
ларни бошидан кечирди, 
“кўп пошшолар сиёса-
тига” гувоҳ бўлди. Бир 
асрни тугатиб, иккинчи 
аср чораги поёнидаги во-
қеалар унинг учун та-
рихга айланмоқда. Икки 
аср тарихининг гувоҳи 
бўлган онахон тақдирига 
битилган кўп кунларни 
кўрди: ҳаёт қувончлари 
ва ташвишлари, қисмат-
нинг унга атаган барча 
неъматларидан баҳра-
манд бўлди. 

1923 йили Шимкентда та-
валлуд топди. 6 ёшли Хо-
тира опаси Нафиса билан 
ота-онасидан айрилиб, етим 
қолишди. Падари бузруквори 
Бердибой отанинг қизларини 
укалари Назир ота ҳамда 
Нормат ота тарбиясига олиб, 
вояга етказишди. Хотира ая 
умр йўлдоши билан Шим-
кент вокзалида танишган. 
Тақдирни қарангки, вокзалда 
фаррош бўлиб ишлаётган 
қиз Юнусмат исмли 18 ёшли 
йигитнинг ҳарбий хизматга 
Закарпатье фронтига кўнгил-
лилар қаторида отланишига 
ёрдами тегди. Хотира аядан 
2 ёш кичик Юнусмат 1942 
йили жангда яраланиб, оёғи 
қорасон бўлди, ўнг оёғининг 
тиззадан пастки қисмини 
жанг майдонида ташлаб кел-
ди. Тақдир уларни бирлаш-
тирди. Улар оила қуришга-
нида 2-гуруҳ ногирони эди. 
Ўша пайтда Хотира ая вокзал 
навбатчисининг ёрдамчиси 
вазифасида хизмат қиларди. 
Улар санитар поездда жанг 

майдонларидан даволаниш-
га жўнатилаётган бемор ва 
ярадорларга ёрдам бери-
шар, уларни вагонлардан 
елкаларига ортиб, олиб чи-
қишарди. Эҳ-ҳе, бу елкалар 
урушнинг қанча жонсиз мур-
даларини ташиганлигининг 
саноғини ўзи ҳам билмайди-
да. Фронт ортида туриб, Ға-
лабани яқинлаштирган, жанг-
чиларнинг оғирини енгил 
қилган санитарлардан эди.

Хотира ая умр йўлдошига 
ҳам иш топди. Вокзал қоши-
даги ошхонада кабобпазлик 
қилди. Вокзал атрофида би-
ринчи тамаддихона очган ўз-
бек ошпази бўлди. Ўша йил-
ларда Сантонин заводи ҳу-
дудида уларга ер участкаси 
ажратиб берилди. Уй барпо 
этишди. Сув келса симирди, 
тош келса кемирди. 

Хотира ая Юнусмат ота 
билан бирга 7 фарзандни 
тарбиялаб, вояга етказишди. 
Уларни эл корига камарбас-

та, эл оғирига елка тутади-
ган фарзандлар сифатида 
тарбиялашди. Тўнғичи 
– Мавжудахон опага 
бувилик бахти насиб 
этганига анча йил-
лар ўтди. Савдо 
соҳасида меҳнат 
қилиб, нафақага 
чиққан. Манзура, 
Сайёра ҳам сав-
до соҳасидан на-
фақага чиқишди. 
Қудратилла Шим-
кент шаҳрида электр 
ускуналари сотилади-
ган йирик дўконлардан би-
ри, темирйўл ҳудудидаги 
“Экспресс” дўконида меҳнат 
қилиб, нафақа ёшига етди. 
Ғофиржон йиллар мобай-
нида ҳайдовчилик билан 
шуғулланди. Сўнг темирйўл 
соҳасида фаолият юритиб, 
вагон-таъмирлаш заводига 
бош директорлик қилди. 800 
нафарлик меҳнат жамоасига 
раҳбарлик қилди. Йиллар 
ўтиб, у тадбиркорликни бош-
лади. Ота-онасида кўрган 
меҳнатсеварлик, ғайрат ва 
шижоат ўз самарасини бера 
бошлади. Ҳомийлик қилиб, 
хайрия тадбирларида савоб 
ишларни амалга оширишда 
ҳамюртларига ибрат бўлди.

Зокиржон саноат фабри-
касида ускуна ҳамда даст-
гоҳлар устаси. Кенжаси Мат-
луба ҳам ошпазлик касбидан 
нафақага чиқяпти. Онахон-
нинг 7 нафар фарзанди ҳам 
нафақадор. 

Айни дамда Хотира ая 
ўғли Ғофиржоннинг хонадо-

нида истиқомат қилади. Фар-
зандлари, келинлари нуро-
ний аянинг хизматида бўлса-
лар-да марҳум умр йўлдоши 
билан биргаликда барпо эт-
ган уйига бирон-бир шароити 
беқиёс ҳашаматли уйларни 
раво кўрмайди. Хонадоннинг 
азизу мукаррамаси бўлган 
она “ўзимнинг уйимга бо-
раман”, дея гўшасини азиз 
тутади. Фарзандлари унинг 
ёшлик хотираларини доим 
қадрлаб, эҳтиром кўрсатиб 
келишган. 

Онахон “Алтын алқа” со-
ҳибаси. Ғалабанинг 60, 65, 
70 йиллик медалларини раҳ-
барлар келиб, тантанали ра-
вишда тақиб кетишган. Худ-
ди шундай ҳолатда Юнусмат 
отани ҳам ҳаётлигида зиёрат 
қилувчилар кўп бўлган. Йил 
сайин бир неча бор санато-
рий, курортларга йўлланма 
берилган. Турли русумдаги 
машиналарнинг 4таси тақ-
дим этилганлиги фарзанд-

ларининг ҳамон ёдида. Ота-
хонга уй тақдим этилганида 
хонадон соҳиби жўмардлик 
қилиб, “уйга эҳтиёжим йўқ, 
муҳтожларга бераверинг-
лар”, дея воз кечганлигини, 
айниқса, маҳалладошлари 
яхши билишади. “Ахир оила-
да 7 нафар фарзанд, уларга 
ҳам алоҳида бошпана ке-
рак-ку”, дейишганида, ота 
қайсарлик билан “кўнгилни 
кенг қилинглар, нима, уй-жой 
етмаяптими”, дея, на умр 
йўлдошига, на фарзандла-
рига гапиртирмаган эканлар. 
Ўшанда отахон 65 ёшда эди. 
Ота-она биргаликда 45 йил 
саодатли яшашди.

Нуроний онахон, асосан, 
ўғли Ғофиржон ҳамда ке-
лини Санобар опанинг ар-
доғида. Қизлари, ўғиллари, 
келинлари, қўйингчи, невара 
келинлар нуронийнинг ат-
рофида парвона. Ҳар бири 
онахоннинг суйган таомла-

рини оғзига тутиб, кўнглини 
овлагиси, дуоларини олгиси 
келади. Қизлари навбатма 
навбат келиб, онасининг ёни-
да қолишади. Ота-онасини 
соғинганлар, уларнинг кўз-
ларини кўрган инсонларни 
қўмсаб, тез-тез ушбу хона-
донга онахоннинг зиёрати-
га келиб туришади. Кириб 
келаётган меҳмонни “Сен 
фалончининг неварасисан, 
отанг яхши инсон эди, онанг 
ажойиб аёл эди”, дея қарши 
олади. Зиёратчилар ҳам шу 
сўзларни эшитибоқ, падари 
бузрукворларини, волидаи 
муҳтарамаларини кўргандек, 
кўзлари ёшга тўлиб, бир зум 
болалигига қайтгандек ўзла-
рини ҳис қилишади.

– Волидаи муҳтарамам 
баъзида ҳолсизланиб, кай-
фиятлари тушиб қолса, тез-
да шифокорларни уйимизга 
олиб келамиз. Улардан она-
жонимни рағбатлантириш-
ларини, сўзлари билан руҳ-

лантиришларини сўрайман, 
– давом эттиради Ғофиржон 

ака. – Кейинги пайтларда 
қулоқлари яхши эшит-

маганликлари боис ба-
ландроқ овозда гапи-
рамиз. Шифокор кў-
ригига олиб бориб, 
махсус ускуналар-
да текширтиришди. 
Меҳр, мурувватнинг, 

чиройли муомаланинг 
қувватини амалда гу-

воҳи бўлиб келяпман. 
Ташхислар натижасининг 

яхшилигини, юрак уриши, 
қон босими меъёрдалигини 
эшитган инсон, ишонаверинг, 
ўзининг аҳволи анча яхшили-
гига ишонади ва бундан анча 
тетиклашади. Хушмуомала-
ликнинг, далда, таскиннинг 
кучи бу. Пандемия даврида 
барча яқинларимизга “хона-
донимизда карантин”, дея 
эълон қилдик. Опа-акала-
римга ҳам хонадонимизга ке-
лишни тақиқлаб қўйдик, фа-
қат “онлайн” алоқада бўлдик. 
Шифокорлар муолажаларига 
амал қилиб, синовли давр-
дан ҳам эсон-омон ўтдик. 

Онасининг атрофида пар-
вона бўлаётган, нима демоқ-
чи бўлаётганларини кўзи-
дан ўқиётган ўғилни кўриб, 
волидаи муҳтарамасининг 
дуолари ижобат бўлаётган 
ва “тупроқ олса, олтин бў-
лаётган”лигига ишонч ҳосил 
қиласиз. Меҳрибон ўғилнинг 
ёши ҳам 66дан ошиб боряп-
ти. Шуни айтсалар керак-да, 
худди машҳур қўшиқдагидек, 
“онаси бор одамлар, ҳеч қа-
чон қаримайди”, деб...

– Ёшлигимизда одамлар 
олижаноб бўларди, – дейди 
онахон ёшлигини эслаб. – 
Химфарм даҳасида кимнинг-
дир оиласида маърака ё тўй 
бўлса, бутун маҳалла ёр-
дамга келарди. Уларга зиё-
ли, илм пешволаридан 5 на-
фар катта авлод вакиллари 
раҳбар бўларди. Бухородан 
сургун қилинган дин уламоси 
Муҳаммад Раҳим Остонқу-
лов, Ўтабой Эшонқулов, Ка-
лонхўжа ҳамда Жалолхўжа 
Камолов, Холниёз Олимжо-
нов  маҳалламиз тарихида 
ўчмас из қолдирган инсон-
лардан. Шунинг учун ҳам 
маҳалламиздан кўп яхши 
инсонлар чиқди. Уларнинг 
авлодлари ҳам одамохун, 
элпарвар, бағрикенг бўлиб 
вояга етишди. 

– Менга кўп дўстларим-
нинг ҳаваси келади, – дейди 
Ғофиржон ака гап орасида 
онасининг рўмолини тузатар 
экан. – Сен ҳаммамиздан 
бадавлатсан, онанг барҳаёт, 
унинг хизматидасан, дуола-
рини оляпсан, дея онамни 
зиёрат қилиб, дуоларини 
олишади, ота-оналари ҳақи-
га дуо қилишларини онамдан 
сўрашади. Уларнинг ҳаётли-
гида қўлдан келган яхшили-
гимизни аямайлик. Бу ёруғ 
дунёни тарк этгандан сўнг 
минглаб одамларга эҳсон 
қилганимиз, маросимларни 
ким ўзарга ўтказганимиз-
дан не наф? Ҳаёт барчага 
ато этилади, бироқ кексалик 
фақат танланганларгагина 
насиб этаркан... 

Нуроний онахон 26 нева-
ра, 89 эвара, 40 чеваранинг 
бувиси. Ҳақиқий кайвони она, 
пиру-бадавлат сулола раҳ-
намоси. Ота-онаси барҳаёт 
одамлар ҳамиша болалигича 
қолаверади. Ирисматовлар 
сулоласи ҳам қаримайди!

Мунира 
ЖАМОЛИДДИН қизи.

ХОТИРА АЯНИНГ
ХОТИРАЛАРИ

Асрларни ортда қолдириб

Шимкент аграр-техника 
коллежи талабаси Раҳим-
жон Орзиқулов (тасвирда) 
улкан зафар қучди.

У 19та вилоят ва шаҳар-
лар ўртасида ўтказилган 
WorldSkills Kazakhstan–2025 
республика чемпионатида 
«Сантехника ва иситиш» 
ихтисослиги бўйича I ўрин-
ни қўлга киритди. 

Уни мусобақага ишлаб 
чиқариш таълими устаси 
Бекзод Жумабоев тайёр-
лади.

Раҳимжон энди дунё ми-
қёсида ўтадиган нуфузли 
мусобақада иштирок этади. 

З. МЎМИНЖОНОВ.

ЯНА БИР ҒАЛАБА

Туркистон шаҳридаги Бирлик кичик туманида икки йил му-
қаддам бунёд этилиб, фойдаланишга топширилган Арман-М 
SCHOOL умумтаълим ўқув даргоҳи директори ўринбосари 
Гулмира Қадирова ҳамда кутубхона мудираси Гўзал Атаева 
билан суҳбатимиз мактаб кутубхонасида кечди.

Ажойиб жиҳозланган, А. Қунанбаевнинг 180 йиллигига кўргаз-
малар тайёрланган, жавонларида дарсликлар билан бирга, қозоқ, 
рус, ўзбек тилида бадиий-адабий китоблари мўл ушбу маънавият 
маскани равнақида “Жанубий Қозоғистон” таҳририяти ҳамда 
шаҳар маслаҳати депутати Дониёр Аюповнинг ҳам ҳиссаси бор. 
Ўтган вақт бадалида мактабда ўтган турли тадбирлар, ўқувчилар 
ва устозларнинг эришган ютуқлари хусусида ўндан зиёд суратли 
мақолалар чоп этилганлиги тиғиз ҳамкорлик мевасидир. Мактаб 
жамоаси таҳририят билан шартнома орқали 2400 тенге нархдаги 
“Жанубий Қозоғистон” газетаси обунасини давом эттиради (поч-
тада 5250 тенге). А. Навоийнинг 585, А. Темурнинг 690 йиллигига 
оид тадбирлар ҳақида мақолалар чоп этишга таҳририят тайёр. 

Ш. МАДАЛИЕВ.

Тасвирда: директор ўринбосари Г. Қадирова (чапда) кутубхона 
мудираси Гўзал Атаева.

Муаллиф тасвирга олган.

Обуначиларимиз орасида 

МАКТАБ 
КУТУБХОНАСИДАГИ 

МУЛОҚОТ

Илҳомжон  Эрметов  "Қорачиқ" ўрта мактаби ва “Яссавий зако-
ват мактаби” жисмоний тарбия фани ўқитувчиси ҳамда Туркистон 
спорт мактаби катта мураббийи. У Алмати шаҳрида Қозоқ Спорт 
ва сайёҳлик Академиясида йил якунларига кўра, спортчилар ва 
мураббийларни тақдирлаш маросимида “Илғор спортчи мурабби-
йи – 2025” номинацияси ғолиби, дея топилди. Шунингдек, у "Жис-
моний тарбия ва спортни ривожлантиришга қўшган ҳиссаси учун" 
медали билан ҳам тақдирланди. Офарин!

 Волейболдан Туркистон вилояти ўсмир қизлар терма жамоа-
сига мураббийлик қилаётган Илҳомжоннинг шогирдлари вилоят 
ва республика беллашувларида муваффақият қозонмоқда. Унинг 
қишлоқда спортни ривожлантиришдаги хизмати беқиёс. 

Саид ХАЙРУЛЛОҲ.

Хушхабар 

МУНОСИБ
МУКОФОТ СОҲИБИ


